
Upile ni mtoto mwenye umri wa miaka nane. 
Anaishi na wazazi wake huko Chikundi. 

Upile anapenda sana kufanya kazi ya bustani. 
Ametengeneza bustani nzuri ya mboga nyumbani 
kwao. 

Bustani ya Upile imepandwa mboga za aina 
mbalimbali. 
Ina mchicha, kabichi, nyanya na chainizi. 

Katika bustani yake,mboga zimepangwa kwa 
utaratibu mzuri. 
Ameweka nafasi ya kupita kati ya tuta na tuta. 

Upile hupalilia bustani kila mara ili kuondoa 
magugu.
Hufanya hivyo kwa vile magugu hudumaza 
mimea.

Upile humwagilia bustani yake kila asubuhi na 
jioni. 
Kisha huweka samadi ili miche ikue vizuri.

Mama yake Upile huchuma mboga kwa matumizi 
ya nyumbani. 
Upile huuza mboga nyingine na kujipatia pesa. 

Wazazi wa Upile wanampenda sana kwa juhudi 
zake.
Wanamnunulia vifaa vyote vya shule. 

Mazoezi.
A.Jibu maswali yafuatayo:
   1) Ni nani ametengeneza bustani nyumbani 

kwao?
   2) Kwa nini Upile anapendwa na wazazi wake?
  3) Taja mimea inayopandwa kwenye bustani.
  4) Taja faida mbili anazopata Upile kwa kulima  

bustani.
   5) Umejifunza nini katika hadithi hii?
B.Tafuta maneno yafuatayo kwenye jedwali  kisha   

yaandike kwenye daftari lako.
  1) Bustani
  2) Mboga
   3) Nyanya
  4) Samadi
  5) Magugu 

Msamiati na maana zake

    Bustani: eneo lililopandwa mboga, matunda na 
maua.

Mboga: vitu kama nyanya,karoti,mchicha,
kabichi vinavyoliwa baada ya kupikwa

Magugu: mimea inayoota bila kupandwa 
kwenye bustani za mboga au mimea mengine.

Samadi: vinyesi vya wanyama vinavyotia 
rutuba kwenye udongo na kustawisha mimea.

Juhudi: nguvu za mtu katika kukamilisha 
jambo,bidii.

Dumaza: kufanya mtu au kitu kisite kuendelea 
kukua.

Tuta: fungu la udongo lililoinuliwa au kutifuliwa 
kwa ajili ya kupanda mbegu au mimea.


